
	ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	



	ДОЖООДОРЖ 

	ТОЛГОЙ

	 

	Эртний соёлтой монгол орныг сонирхохгүй харийн хүн гэж ховор оо. Түүний улмаас ч гадаадын тойрон аялагч, эрдэмтэн, эдийн засагч, улс төрийн тоймч, сэтгүүлчид ер нь янз бүрийн мэргэжлийн хүмүүс манай орноор айлчилдаг нь ерийн үзэгдэл болжээ. Тэдний нэг нь Америкаас сарын өмнө манай оронд ирсэн Томсон билээ. Харь газраас ирсэн тойрон аялагч ч бай, нийгмийн зүтгэлтэн ч бай, худалдаачин панзчин ч бай манай цэцэглэн хөгжиж байгаа өнөө үеийн амьдралыг өөр, өөрсдийн нүдээр харж, өөр өөрийн санаа бодлынхоо үүднээс сэтгэнэ. Томсон бол тагнуул туршуул биш гэхдээ өвөрмөц хандлага, өөрийн санаа зорилго бодолтой хүн.

	Томсон улсын номын санд хэдэн цаг сууж, захиалсан ном судраа уншаад бага үд өнгөрөхийн хэрд зочид буудал руугаа дөхөхийн далимд «барааны үнэ ямар янзтай байна, миний ирснээс хойш нэмэгдсэн хорогдсон нь юу болж байна?» гэж санаад барааны дэлгүүрээр орохоор шийджээ.

	Тэрбээр барааны дэлгүүрээр ормогцоо дотуур хувцасны тасгийн лангууны хажууд бараа сонирхож байсан Дүнхэр гэдэг харимдаг насны өндөр хар хүнийг хармагцаа дороо зогтусан түүний бие бялдар, царай төрх, тэр ч байтугай хөдлөх гишгэхийг нь хүртэл сонирхож сүүдэр лугаа адил дагаж эхлэв. Дүнхэр нь чээж ханхар, дух өргөн, магнай цэлгэр, толгой том, эрүү нь урт дөрвөлжиндүү болоод өргөөшөө бараг шанааныхаа ястай чацуу гэмээр, залуудаа барилдаж явсан болов уу гэлтэй ясархаг нэлээн янхирдуу өндөр хар хүн, зарим улс өвгөн ч гэж хэлж магадгүй. Дүнхэр дэлгүүрээс дотуур цамц, гар нүүрийн алчуур сэлтхэн аваад хажуугийн гуанзанд орж махан хуурга, зуун грамм захиалж байтал араас нь дагаж явсан Томсон нэгэн ширээн дээр хамт суух зөвшөөрөл авсны дараа ногоотой хуурга, зуун грамм, хоёр гурван шил пиво захиалжээ. Нэг ширээн дээр хамт суусан хоёр хоол идэхийн завсар ялангуяа зуун грамм татсаныхаа дараа дуу, шуу орж тамхи татан яриа хөөрөө эхэлжээ.

	Томсон пиво, гадаад янжуур сэлтээр дайлан ялдамхнаар харьцсан нь Дүнхэрийн санаанд таалагдаж «Энэ лав орос ах байх даа» гэж бодож суув.

	Томсон пиво аягалахын завсар,

	— Уучлаарай, таны алдар хэн бэ? гэхэд,

	— Намайг Дүнхэр гэдэг, таны алдрыг?

	— Намайг түүх судлаач Томсон гэдэг ээ, тантай танилцахад их тааламжтай байна. Би дорно дахины түүх сонирхдог хүн.

	— Аа тийм үү, та хаанаас ирээд байна?

	— Би Москвагаас саяхан ирсэн. Өөрөө Улаанбаатарт суудаг уу?

	— Тийм ээ, хотод суудаг. Та монгол хэл хаана сурсан бэ, манай их сургуульд сурч байсан уу?

	— Энд сураагүй, би багаасаа монгол хэл бичиг, монголын соёлыг дээр үеэс сонирхсон хүн. Бодвол та өөрийнхөө улсын түүх, соёлыг нэлээд сайн мэдэх байх, над асууж сонирхмоор жаал зугаа юм байна санж... Хэрвээ дургүйцэхгүй бол тантай уулзах сан...

	— Миний сурсан эрдэм бага аа, гэхдээ залуудаа техникум төгссөн. Үзсэн, сонссон юм байвал ярьж өгч болох л юм.

	— Их сайн байна. Өнөөдөр уулзъя гэвэл завтай сан болов уу?

	— Би улсын амралтаас өчигдөр ирлээ. Нөгөөдрөөс ажил албандаа орно. Өнөөдрийн хувьд заваар гайгүй л байна...

	— Завтай бол манай буудлаар ороод гарах уу даа. Сайхан танилцсаны хувьд хэд гурван үг соливол над таатай л байна санж гэж ярианы далимд уривал Дүнхэр дургүйцсэнгүй хамт явсаар Томсоны байрлаж байгаа зочид буудалд иржээ.

	Дүнхэрийг орж ирмэгц алтан соруултай янжуур, виски архи, даршилсан ногоо, чихэр боов, савтай загас тэргүүтнээр ширээ дүүргэж шинэ танилынхаа хамт тухлан суужээ.

	Дүнхэр ширээн дээр дэлгэсэн эд зүйлсийг харснаа «Эдэлж хэрэглэж байгаа сэлтийг нь харахад арай л орос биш байна. Энэ ер нь хаанаас ирсэн зочин бэ?

	Ямар ч болсон идэж уух, идээ цагаагаа харамладаг бэрд шиг амьтан биш, юм үзэж нүд тайлсан овоо эвлэгхэн зантай хүн байна даа» гэж Дүнхэр дотроо олзуурхаж суулаа.

	— Ноён Дүнхэр таны эрүүл мэнд, сайн сайхны төлөө бас нэг өргөе!

	— Таны айлчилж ирсэн ажил үйлс бүтэмжтэй өөдрөг болохын төлөө!

	— Ноён Дүнхэр танд их баярлалаа.

	— Та намайг дандаа ноён гэх юм. Манайд чинь ноёд, хаад байхгүй шүү дээ. Намайг Дүнхэр гуай л гэвэл боллоо.

	— Манай нутагт чинь хүндэтгэсэн хүнээ ноён гэж дууддаг юм...

	— Та чинь Москвагаас ирлээ гэсэн Зөвлөлтөд суудаг хүн биш гэж үү?

	— Үгүй. Америкийн Чикаго хотод суудаг, уг нь Калифорни мужид байснаа намайг бага байхад манайхан Чикагод нүүж ирсэн юм гэнэ лээ.

	— Ухайс даа, би буруу ойлгож... Тэгээд ноён Томсон тэр хол газраас ямар хэрэг зоригтой манайд ирэв дээ?

	— Би Монгол, Туркийн түүх судлаач эрдэмтэн хүн. Энэ хоёр бол дээр үеэс эхлээд түүхийн талаар холбоотой орнууд юм. Би ялангуяа, Монголын эртний түүх, соёл иргэншлийн талаар судалгаа хийж, өнөөгийн байдалтай харьцуулж ном бичих зорилготой энд гурван удаа ирж байна.

	— Өө тэгвэл ноён та монголч эрдэмтэн байх нь ээ? Танайхан манай улсыг сонирхоно биз?

	— Зөвхөн манайхаар зогсохгүй дэлхий дахинд монголыг сонирхдог эрдэмтэн, зохиолч, сэтгүүлч нийгмийн зүтгэлтэн зөндөө тааралддаг юм. Дүнхэр гуай, та ямар мэргэжилтэй вэ?

	— Мэргэжилсээд байх юм бараг алга аа... одоо мөнгөний нярав хийдэг.

	— Олон жил мөнгөний нярваар ажилласан уу?

	— Сүүлийн хорь гаруй жил мөнгө тоолж байх шив дээ.

	— Дүнхэр гуай таны хорь гаруй жил мөнгөний нярав байсны чинь төлөө өргөхгүй бол болохгүй. Тийм олон жил мөнгөний ажил хийнэ гэдэг чинь том хэрэг шүү. Таны хөдөлмөр бүтээлийн төлөө!

	— Ноён таны бичиж байгаа ном амжилттай бүтэхийн төлөө!.. Хэдэн хундага өргөчихсөн чинь, таны энэ архи яггүй явдалтай эд байна, ходоод ч халуу оргиж байх шиг...

	— Элдэв өнгийн хольцгүй болоод ч тэр үү танай цагаан архи шиг биед их зохимжтой гээч. Та дээр үеэс санхүүгийн ажил хийсэн үү?

	— Залуугаасаа Сангийн Яам, банкны харьяа газруудад данс хөтлөгч, нягтлан бодох бас аж ахуйн ажил хөөцөлдөж явлаа. Сүүлдээ хүнд биетэй болоод ч тэр үү, их явахаар хөл муудаад байхаар нь мөнгөний нярав болсон юм.

	— Банкны эзэд, мөнгөний түшмэлүүд байх сайхан ажил. Над банкны танил улс тун олон бий. Энэ олон жил мөнгө барихдаа мөнгө дутааж байв уу?

	— Зарим жил хэд гурван мөнгөний алдагдлыг тооцохгүй бол тэр талаар нуруутай шүү. Та гадагшаа хаачих нь вэ?

	— Монгол хүн хэзээнээсээ нааш мах шөлөнд дуртай байдаг. Би танд хоол захиалж хийлгэе.

	— Үгүй, үгүй. Тэгж ажил төрөл гаргасны хэрэггүй, би ингэсхийгээд харилаа. Тэр хооронд хоол хэрэггүй.

	— Дүнхэр гуай нас сүүдэр хэд хүрч байна?

	— Энэ жил тавин долоо хүрлээ. «Нас сүүдэр хэд

	хүрч байна?» энэ тэр гээд та мөн монгол хэлийг аюулгүй сайн сурч шүү.

	— Хэл мэдэхгүй бол олон мянган жилийн түүхтэй танай улсын соёл түүхийг яаж судлах вэ. Дүнхэр гуай хүүхэд олонтой юу?

	— Би нэг хүүтэй, тэр маань цахилгааны инженер.

	— Ач нар олон биз дээ?

	— Гурван ачтай. Тэд нар маань цөмөөрөө сургуульд, том нь аравдугаар анги төгсөх дөхөж яваа. Ноён Томсон та манай улсын түүхийг аль үеэс нь сонирхож байгаа юм бэ?

	— Би нийтэд нь сонирхдог, гэхдээ одоогоор бол 12, 13 дугаар зуунаас эхлээд ялангуяа өнөөдрийн амьдралыг голлон судалж байгаа юм. Өнө эртний соёлтой танай орныг манайхан их сонирхдог юм, тийм учраас миний номыг олон сая хүн захиалж унших байх аа гэж найдаж байна.

	— Үнэнээр нь сайн бичвэл унших улс их гарна даа.

	— Энэ үнэн шүү. Та их ухаантай үг хэллээ... Ингэхэд Дүнхэр гуай та бид хоёр, нэг гэрээ хиймээр байна, зөвшөөрөх үү?

	— Ямар гэрээ?.. би харийн хүнтэй төр төлөөлөх байтугай, албан байгууллагынхаа нэг тасгийг төлөөлөөд ч гэрээнд гарын үсэг зурах эрхгүй хүн шүү дээ.

	— Та зөвхөн өөрийнхөө өмнөөс гэрээ хийж болох уу?

	— Зөвхөн өөрийнхөө өмнөөс бол болох л байх...

	— Тэгвэл гэрээ хийхэд хангалттай. Хүн ер нь өөртөө холбогдох бүх эрхээр дүүрэн чөлөөтэй байх ёстой... За тэгвэл бидний гэрээ бүтэмжтэй болохын төлөө нэг барья!

	— За тэгэх болтугай... Юм дуулгаж магадгүй архи байна, дахиж уухгүй шүү. Ноёнтон та юуны гэрээ яриад байна?

	— Би танаас нэг зүйл нэлээд үнэтэй авмаар байна... Тэгээд хожмын хойд өдөр баримт болгохын тул гэрээ хиймээр байна санж.

	— Танд тоож авахаар юм над ерөөсөө байхгүй. Бодоожийн хэрэг жирийн нэг ажилчнаас үнэтэй авах юм юу байгаа аж дээ...

	— Тийм биш ээ, танд нэг чухал юм байна...

	— Над юу ч байхгүй, миний энэ муу хөөргийг шохоорхож байна уу?

	— Хөөрөг биш ээ. Над үүнээс үнэтэй гартаам хөөрөг бий. Та үнэхээр гадарлахгүй байна уу?

	— Үгүй. Над хэлчих, байгаа юм бол агч болно.

	— Өөр хүнд бол амны гарз... Дургүйцэхгүй бол сайхан танилцсаны хувьд танд итгээд хэлчихье.

	— Тэг, тэг. Би дургүйцэхгүй.

	— За тэгвэл яах вэ... Таны толгойг худалдаж авъя гэх гэсэн юм.

	— Хөөргийн минь шүрэн толгойг уу?

	— Хөөргийн толгой биш ээ, таны мөрөн дээр байгаа толгой...

	— Юу гэнэ ээ?.. Ямар эрэг шургаар салдаг юм биш, амьд хүний толгойг яаж авах гэсэн юм бэ?

	— Та хэдэн жилийн дараа таалал болдог нь эргэлзээгүй. Түүнээс хойш толгойг чинь авахаар гарын үсэг зурж хүчин төгөлдөр гэрээ хийе гэж санаж байна?..

	— Харин хачин юм байна даа... Миний толгой тийм аятайхан харагдаж байна гэж үү?

	— Ямар ч болсон Азийн улс үндэстний түүхийг судлахад хэрэг болохоор толгой байна.

	— Миний толгойг авч судалъя гэж байгаа юм биз дээ?

	— Тийм ээ. Азийн түүх судлал ялангуяа хүн судлалын эрдэм шинжилгээний ажилд биет материал шаардлагатай байдгийг та гадарлана байх... энэ бол шинжлэх ухаанд л хэрэгтэй юм...

	— Тэр нь ч тийм л байдаг байлгүй. Гэхдээ хүнд толгойгоо зарна гэдэг чинь манай оронд байдаггүй ажил.

	— Үхсэнээс чинь хойш толгойг чинь би авъя. Одоо гэрээ хийгээд 10000 доллар бэлэн өгье ингэж тохирох уу?

	— Надаас хойш миний толгойг хаанаас олж авъя гэж та санаж байна!

	— Харин танай инженер хүүтэй чинь энэ тухай тохиролцож байж явна. Тэр бол зоволтгүй.

	— Ээ дээ ноён Томсон минь бүтэхгүй ажил байна! Хүн наймаа панз хийдэг, гэхдээ толгойгоо зарж байсныг өдий наслахдаа дуулаагүй юм байх чинь вэ... Харин дотор эвгүй болчихлоо гэм гээд архинаас хундагалж уугаад, гал нь буурсан дүрэлгэр хар нүдээ эргэлдүүлэн янжуур савсуулав.

	Томсон, Дүнхэрийн буурал орсон том толгойг нууцгайхан ажиж суухдаа «... Энэ өвгөн хэдийд үхдэг бол? Үнэхээр ховор заяасан толгойтой хүн юм даа... Би үүнээс тааруухан нэг толгойг Индонезийн арлаас аваачиж хүн судлалын музейн эзэн Милтош Шаппад 50000 доллараар өгсөн. Дүнхэрийн толгойг бол дор хаяж 60000-аар зарна. Ялангуяа XIII зууны үеийн монголын Чингисийн цэргийн нэртэй нэгэн баатрын толгой олсон гэж сонинд зарлачихвал хэдэн сая доллар ч хүрч мэднэ. Авсан хойноо яаж ч панз үсэргэсэн болно. Харин яаж энэ толгойг гартаа оруулдаг юм билээ?! Даанч амьд юм даа... Чухам аль байшинд хаана суудаг, адрес хаягийг нь мэдэх нь чухал байна!.. Үхсэн хүний ийм лут толгойтой тааралддаг болоосой, тэгвэл ч баяжна даа» гэж бодож байв.

	— Дүнхэр гуай та яагаад дуугаа хурааж орхив оо?

	— Ноён Томсон та бид нарын наймаа таарахгүй нь ээ. Бодоод байхнаа нэг л биш...

	— Ялангуяа манай Америкт аливаа хүн юү хийе, яаж ч амьдаръя гэсэн бүрэн эрхээр хангагдсан чөлөөтэй байдаг юм шүү дээ...

	— Манай улсад иргэний эрх хязгааргүй их ээ. Гэхдээ өөрийнхөө толгойг зарна гэсэн чинь...

	— Аливаа хүн мөнгөтэй л бол жаргана, энэ ойлголтын хувьд та бид хоёр яг адилхан. Би танд гар татахгүй... За яах вэ одоо бэлэн арван таван мянгыг өгье.

	— Над ийм их мөнгө хэрэггүй...

	— Мөнгө хэрэггүй хүн гэж хорвоод байхгүй. Америкийн нэртэй баян Рокфеллер, Хант нар шиг миллиард долларын хөрөнгөтэй улсуудад хүртэл хэд гурван зуун доллар хэрэгтэй байтал танд мөнгө хэрэггүй гэж худлаа. Та харин надаас зовоод л байх шиг байна...

	— Зовсон хэрэг биш ээ. Амьд мэнд байхдаа бусдад толгойгоо худалдана гэдэг одоо үед байтугай манай дээр үеийн түүх сударт ч гараагүй булай бузар юм байна...

	— Түүхэнд гараагүй зүйлийг алийг тэр гэх вэ. Бид хоёрын яриаг хэн ч сонсоогүй, сонсох ч үгүй. Энэ хэрэгт хөндлөнгөөс хэн ч оролцох ёсгүй. Та энэ боодолтой мөнгийг тоолоод авчих, яг арван таван мянган доллар байгаа.

	— Баярлалаа, би авахгүй... Аваад ч манайд зарагддаг мөнгө биш байна.

	— Өө харла, зарагдахгүй гэж айж байгаа бол би одоохон солиулаад өгье. Танайхаар бол далан мянга гаруй л төгрөг болно.

	— Таны мөнгийг авалтгүйгээр миний амьдрал хүрэлцээтэй байна. Ноён Томсон та энэ боодолтой мөнгийг авч үз.

	— Үүнийг авснаараа та л элбэг дэлбэг сайхан жаргана, хэрвээ өөрт чинь хэрэггүй юмаа ч гэсэн үр хүүхдүүдэд чинь амьжиргаа болно шүү дээ...

	— Бодоод, бодоод бодын шийр дөрөв гэгчээр, энэ яриа нэмэргүй. Толгойг минь заралгүйгээр манай хүүхдүүд сайхан амьдарч дөнгөнө. Намайг үхлээ гэж бодоход чээжээрээ мухар оршуулах болж байна уу? Ёстой нүгэлтэй муухай юм байна.

	— Толгойгоо салгахгүй гэж байгаа юм бол бүхлээр нь авъя л даа... Тэгж тохиролцоод таван мянгыг нэмлээ.

	— Бас юун таван мянга вэ?

	— Нийтэд нь хорин мянгаар авъя. Дүнхэр гуай таны толгойд үнэ хайрлахгүй өгч байна шүү дээ? Та эргэцүүлж сайн бодоод үз...

	— Ноён Томсон гуай үүнийг зөвшөөрч болохгүй.

	— Та хэрвээ зөвшөөрвөл дэлхийн шинжлэх ухаанд хувь нэмрээ оруулж байгаа гэдгээ ойлгооч дээ... Та гэрээнд ганцхан гарын үсэг зурахад л танайхаар бол зуугаад мянган төгрөг авлаа шүү дээ!? Дүнхэр гуай энэ цаасан дээр мутарлачих...

	— Ийм амархан мутарлаж болохгүй. Нэлээн суучихлаа өндөрлөе дөө.

	— За яах вэ үнэрхээд байвал хорин таван мянгыг өгье.

	— Үгүй.

	— Дүнхэр гуай хэн, хэний маань хэрэгцээ байна. Гучин мянгыг бэлэн тооллоо. Одоо хангалттай юу?

	— Над ийм их мөнгөний хэрэгцээ байхгүй.

	— Та ч аргагүй толгойгоороо боож байх шив дээ?

	— Уучлаарай боосон юм биш ээ. Өөр юмыг бол сайхан танилцсаны хувьд үнэгүй бэлэглэсэн ч болно. Өөрийнхөө толгойг ч энэ удаа бользнох уу даа.

	— Би хөрөнгө чинээ багатай түүх судлаач хүн. Гэхдээ өөртөө байгаа дөчин мянган долларыг өгчихье. За гарынхаа үсгийг зуралцъя? Та юунд дуугүй болчхов оо?

	— Үгүй, үгүй. Энэ тухай ярихаа болъё. Эмгэн маань хоолоо хийгээд хүлээж, байгаа, харьж үзье.

	— Та жаахан суугаач дээ, яриа хэлэлцээгээ дуусгая. Нар шингээгүй эрт байна, юунд яарсан юм бэ? Энэ хундага тогтооцгооё.

	— Баярлалаа. Таны үнэ хаяад байсан муу толгой маань ч тасарч унах нь юм уу, сүрхий өвдөж байх чинь.

	— Хоёулаа яг эр улс шиг тохиръё. За эцсийн удаа тавин мянгыг чулуудлаа. За гар барьчихъя.

	— Тэтгэвэрт гарах гэж байгаа нэг муу өвгөний зөнөглөсөн толгойд тавин мянган доллар чулуудаад ноён та ер нь их согтсон шиг байна. Би хөдөлье. Та сайхан амраарай.

	— Би согтдоггүй хүн. Яараад байвал таныг дөхүүлж өгье. Миний нутаг буцах маань арай болоогүй. Энэ завсар сайн бод, дараа нь тохирно байх гэдэгт би найдаж байна.

	— Ээ дээ ноён Томсон гуай, дахин уулзсаны нэмэргүй байх аа даа.

	— Шинжлэх ухааныг хөгжүүлэхийн төлөө би хувиасаа ийм их мөнгө зарж байна. Та үүнийг минь үнэн санаанаасаа ойлгож үзээч дээ.

	— Би гадарлаж байна. Миний толгой шинжлэх ухаанд хэрэгтэй юмаа гэдгээ өнөөдөр мэдлээ. Харин толгойг минь манай шинжлэх ухааны байгууллагуудаас чухал юмаа гэж үзвэл би өгч болох юм.

	— Одоогоор манай улсад хүний цогцос, ялангуяа толгойны яс онцгой судалж байгаа юм. Түүнээс өөр газар таны толгой хэрэгцээгүй. Ингэж үнэ хүрэх ч үгүй.

	— Өө тийм үү. Зарахад сохор зоосны үнэгүй муу өгөр толгой заяасан эзэндээ байж л байг. Харин намайг хүндэтгэн цайлсан ноён танд их баярлалаа.

	— Зүгээр зүгээр. Ер нь хүн хүндээ тусална гэдэг чинь хамгийн сайхан чанар юм шүү дээ. Дүнхэр гуай минь.

	— Тэгж санасан хэр нь танд тусалъя гэхэд үнэхээр явдалтай асуудал юм гээд суудлаасаа босож малгайгаа өмсөв.

	 

	Түдэлгүй зочид буудлын хивс болсон өргөн шатаар өндөр нам хоёр хүн алгуурхан бууж ирсэн нь саяхан зочид буудлын нэгэн өрөөнөө толгой худалдаж авах тухай хэлэлцээ хийж байсан харь газрын жуулчин ноён Томсон, нийслэл хотын нэгэн албан байгууллагын мөнгөний нярав Дүнхэр хоёр байлаа.

	Дүнхэр зочид буудлын шатны хажууд байрлуулсан босоо толины өмнө очиж толгойгоо байна уу, үгүй юу гэсэн шиг нэг сайн харж авснаа үүд рүү эргэв.

